
人並賜鈔遣還○勑晉燕代遼寧谷六王勒兵備虜

六月賜禮部覆試貢士韓克忠等進士出身有差○翰林

院學士劉三吾暴卒

　〈詞林記云　太祖嘗欲易太子學士劉三吾痛哭曰太子天下本若欲易之置泰晉二王于何地忤　旨降爲〉

　〈博士尋復學士易儲事竟寢又考　文皇帝封建詔亦稱　皇考嘗欲立朕爲嗣則知　聖祖果有此意矣但〉

　〈壓于秦晉二王而不果爾至洪武未二王相繼薨而聖祖隨亦晏駕使更得一二年在位其立　文皇爲嗣〉

　〈無疑而天下免數年戰爭之苦矣嗚呼豈翊運錄所謂殺運猶未除耶〉

駙馬都尉歐陽倫有罪賜死先是立茶馬司於陝西四川

等處令西番納馬易茶以私茶出境者斬關隘不覺察者

處極刑時駙馬倫奉命西使以巴茶私出境貿易倚勢横

擾藩閫皆阿順不違倫令陝西布政司移文所屬起車載

茶渡河州倫家人有周保者索車至五十輛蘭縣河橋廵

檢司史某被捶不堪以其事聞　上怒以布政司官不言

幷倫賜死保等皆伏誅

　〈按倫尙　帝女安應公主　高皇后所生也國初行法之嚴雖貴戚至親不少貸如此是以法必行而天下之〉

　〈民蒙其福〉

七月　上諭群臣曰凡人所爲不能無過舉而其心則有

公私但當平其心以觀之若其心本公而所爲之事不當

此則識見未至若緣私意而有繆戾者此則其故爲之也

君子小人於此可見然君子之過雖微必彰小人之過雖

--

大弗形葢君子直道而行不事掩覆小人巧於修飾多所

隱蔽人君不察于此則君子小人莫辨矣○勑楚王湘王

率其軍築銅鼓城○置都知監〈掌內府各監行移一應關支勘合〉銀作局

〈掌造內府金銀器用〉

八月詔諸王府宜各守定制不許私有興造勞吾民匠若

有應須造作而不可已者必奏請方許○定諸王見東宮

禮

九月　上命户部下令天下人民每鄕里各置水鐸一內

選年老者每月六次持鐸徇于道路曰孝順父母尊敬長

上和睦鄕里敎訓子孫各安生理毋作非爲又令民每村

置一鼓凡遇農種時月清晟聚衆鼓鳴皆會田所及時力

田其怠惰者里老人督責里老縱其怠惰不勸督者罰又

令凡遇婚姻死喪吉凶等事一里之內互相賙給不限貧

富隨其力以資𦔳之庶使人相親愛風俗厚矣

十月重建國子監先師廟成○停遼東海運

十一月平緬蠻刁幹孟叛逐宣慰使思倫發命西平侯沐

春爲征虜前將軍何福徐凱爲左右副將軍率師討之○

上御奉天門見散騎舍人衣極鮮麗問制用幾何曰五百

貫責之曰農夫寒耕暑耘早作夜息蠶婦繰絲緝麻縷績

手成其勞旣已甚矣及登塲下機公私逋索交至竟不能

